Н.Нәжми ижадында һуғыш лирикаһы, илһөйәрлек тематикаһының сағылышы
Шиғриәтем!

Һин – тормошом минең,

Һин – яҙмышым,
Шатлыҡ, хәсрәтем...
Н.Нәжми
Назар Нәжмиҙең һәр әҫәре, ниндәй темаға арналған булыуына ҡарамаҫтан, йөрәктең иң нескә ҡылдарын сиртә. Сөнки уның лирикаһына уртаҡ бер һыҙат бар, ул да булһа – ихласлыҡ. 

Шағирҙың шиғырҙары тематикаһы һәм жанр үҙенсәлектәре яғынан бик бай. Унда мәхәббәт лирикаһы менән бер рәттән пейзаж, фронт, фәлсәфәүи лириканың матур үрнәктәрен  осратырға мөмкин. Ә шулай ҙа иғтибарҙы уның Ватанға арналған шиғырҙарына, унан айырылғыһыҙ фронт лирикаһына йүнәлтәһе килә.
Тыуған илде, тыуған ерҙе һөйөүен – ватансылыҡ тойғоһон ул үҙенә генә хас тыйнаҡлыҡ менән сағылдыра алған. “Ватан” шиғырында  “Мин Ватанды һөйәм”- тип, ҡысҡырмай ғына асып биргән күңел түрендәге хистәрен:

Һүҙҙәр йөрөй, һорау бирәләр:

“Нимә Ватан? Ватан нимә?”-тип.

Бер ҡараһаң, һорай кеүектәр:

“Әсәй нимә? Атай нимә?”-тип.

Тыуған илгә осам, тыуған ергә,

Ожмахтарҙан осам юғары, -

тип,  Тыуған илен ожмахтарға тиңләй шағир. 

Ватанға оло һөйөү тойғоларын шағир тәбиғәт күренештәре аша ла һүрәтләй. “Туған ил тураһында һүҙ” шиғыры – тап ошондайҙарҙың береһе.  Шиғырҙа йыл миҙгелдәренең телгә алыныуы ла тыуған ергә һөйөү хисен тәрәнерәк асып бирергә ярҙам итә. Уның һуңғы строфаһында илһөйәрлек хистәре иң кульминацион нөктәһенә еткән, минеңсә:

Мин уныҡы йәнем, тәнем менән,

Уның өсөн ҡан да, һулыш та.

Тыуған ил һәм тыуған ер тураһында шағир һәр кешене тулҡынландырырлыҡ шиғри әҫәрҙәр ижад иткән. Бигерәк тә уның “Көҙгө һуҡмаҡтар”, “Һайланма әҫәрҙәр”, “Көтмәгәндә” шиғри йыйынтыҡтарына ингәндәре шағирҙың йөрәк һүҙе булып яңғырай.
Шағирҙар “юлы” ла, Н.Нәжми фекеренсә, бары тыуған яҡтарға, илгә төбәлергә тейеш.  Тыуған яҡтарының йәме, тәбиғәте тәү ҡарашҡа күнегелгән һәм һәр берәүгә таныш күренештәр - баҫыу юлы, муйыллыҡтар,.. шағир өсөн үтә ҡәҙерле:

Бәләкәйме- ҙурмы – Ватан бер,

Шул бер булып йәшәй күңелдә,

Ватан – ер ул, Ватан - кешеләр,

 Ул  тәрәндә, йөрәк түрендә. 
Һуғыштың әсеһен-сөсөһөн үҙ иңендә тойған, күп илдәрҙе фашизм ҡоллоғонан азат итеүҙә ҡатнашҡан шағир ижадында, әлбиттә, һуғыш, фронт лирикаһы  байтаҡ урынды биләй. Уның фронт лирикаһы үҙәгендә һалдат образы тора (“Котелок”, “Ҡуш нарат”, “Миләш”, һ.б.). Һалдаттарҙың батырлыҡтарын күреү, һағыныу хисе уны әленән-әле ҡәләмгә тотонорға мәжбүр иткәндер. “Совет һалдатына” шиғырында ул ут- һыу кискән яугирҙың үлемһеҙлеген йырлай.
 Һуғыш яланында булһа ла, ул һалдат ҡына түгел, шағир-һалдат булып ҡала:

Яуҙа шағир...

Шиғыр ҡайғыһымы, күҙгә үлем,

Үлем ҡарап торған сағында.

Ә ул, яуҙан ваҡыт урлай-урлай,

Яуҙа йөрөгән егет хаҡында

Яҙа һаман... Ҡулда ҡәләм икән,

Ә мылтығы тора янында.
 Фронтта яҙылған “Окоптағы уйҙар” шиғырында окоп тирәләй ут-ғәрәсәт уйнағанда ла ул кеше ғүмере, үлемһеҙлеге, еңеү тураһында уйлана:

Тыуған ергә еңеп ҡайтырмын мин,

Үтеп ошо һуғыш йылдарын.

Мин ышанам, барыбер осрашырбыҙ.

Үлем юҡ ул беҙгә, дуҫтарым!

Яу йылдары һалдат рухының ныҡлығын да, күңел нескәлеген дә үҫтерә төшкәндер. Назар Нәжми фронт һыҙығында һалдаттың тыуған яҡтарын, ғаиләһен, дуҫ-иштәрен өҙөлөп һағыныуын йырлау аша уның күңел байлығын тәрәнерәк сағылдыра. Үҙенең “Иҫән ҡалһам” шиғырында ул тап ана шул тойғоларын яҙып бирә. 
Тыуған илебеҙ азатлығы өсөн яу ҡырында ятып ҡалған яугирҙарыбыҙҙы хәтерләү, мәңгеләштереү хистәре “Ҡайтманығыҙ тыуған ерҙәргә” поэмаһында яңғырай:
Үлемегеҙ менән һеҙ үлемһеҙ, 

еңеү булып ҡайтты данығыҙ. 
Йыр һәм батыр тураһындағы “Йыр тураһында баллада” һы ҡәләмдәш дуҫы -  Мәлих Харистың яҡты иҫтәлегенә бағышланған. «Бағышлау» һүҙенән һуң автор башта ваҡыттың атылған йондоҙ, атта елгән егеттәй тиҙ һәм өҙлөкһөҙ үтә тороуы тураһында һөйләп килә лә ҡапыл һабантуй, ат ярышы тамашаларын тасуирлап китә. Гүйә, ваҡыт менән уҙышҡандай, бер егет атта елә. Шундай йәмле, күңелле саҡта, һабантуй яңы ҡыҙған мәлдә һуғыш башланыу хәбәрен алыу, ат өҫтөндә елдәй елгән егеттең бәйгеләрҙән ҡапыл һуғыш уты эсенә барып ингәндәй булыуы хәл-ваҡиғаларҙы ҡырҡа киҫкенләтә. Йәм-йәшел донъя күҙ алдында «ҡапыл ҡарайҙы ла ҡалдымы ни...» Егет ҡулында ла «ул ни күрһен — ҡамсы түгел, ҡылыс ине». Яу эсенә барып ингән был һыбай егет шағирҙың дуҫы һәм ҡәләмдәше лә ул. Шағир кешегә лә ғүмер тик бер тапҡыр ғына бирелә, «шулай ҙа ул икеләтә тыуып, икеләтә йәшәп, бер үлә». Һуғышта ул икеләтә йәшәй: һалдат булып та, шағир булып та. Яуҙан ваҡыт урлай-урлай яҙған батыр хаҡындағы ҙур йыры — үҙе бер ғүмер, батырлыҡтары һалдат-шағирҙың үҙе хаҡындағы ла йыры ул. Уларҙың батырҙарса һуғышыуы ла, үлеме лә — үҙе үк ҡаһармандар поэмаһы. «Йыр тураһында баллада» әҫәре жанры яғынан «баллада» тип исемләнһә лә, уның сиктәре байтаҡҡа киңерәк. Әҫәрҙә ысынбарлыҡ күренештәре, тормошсан шиғри һынланыуҙар арҡаһында баллада героик поэма жанрына яҡынлай. Балладаның аҙағында аккорд булып тамамланыр «оса Ваҡыт, оса Йыр, оса Ер» тигән һүҙҙәр, гүйә, донъялағы мәңгелек хәрәкәтте, батырлыҡтың, йырҙың, шиғырҙың үлемһеҙлеген символлаштыра. Был баллада - батыр һалдатҡа, һалдат-шағирға поэтик һәйкәл.

 “Мәңгелек ут” шиғырындағы:
“Ут яна ҡәбер өҫтөндә.

Мәңгелек ул ут!

Яна һалдат йөрәгенең 

Ялҡыны булып” юлдары, тыуған илебеҙҙе фашистарҙан һаҡлап, яу ҡырында ятып ҡалған һәр һалдатҡа оло ихтирам хисе, уларҙың батырлығын мәңгеләштереү булып яңғырай.

Ҡәһәрле һуғыш хаҡында яҙылған әҫәрҙәрендә лирик геройҙы шағирҙың шәхесенән айырып ҡарау үтә ауыр. Н.Нәжми байтаҡ әҫәрҙәренә автобиографик деталдәр индерә. “Ҡайындар” балладаһы һуғышта һәләк булған балалыҡ дуҫы Ҡәйүмгә арналған. “Йоҡлаған бала янында һүҙ” поэмаһы яуҙа баштарын һалған йөҙ ҙә алтмыш ауылдашына үҙенсәлекле хәтирә-яңғырау булып яңғырай, һ.б. 
Еңеү көндәренән һуң Берлин тирәһендәге концлагерҙарҙан кешеләрҙе сығарышҡан, ҡатын-ҡыҙҙарҙы илгә оҙатыуҙа ҡатнашҡан шағирҙың күңеленә унда ишетелгән яҙмыштар фажиғәһе, ҡайғы ла, имен-һау ҡотолоуға шатлыҡ та мәңгегә уйылғандыр. Шуға ла йылдар үткәс тә шағир ошо вәхшәттәр ер йөҙөндә йә бында, йә тегендә тоҡаныуына борсола:
...Фашизмды 

Дөмөктөргән кеүек инек,

Ләкин һаман һуғыш бара...

Һаман әллә ниндәй кеше

Вәхшиләнә бара төҫлө.

Шағир һуғыш уты етмәгән, мылтыҡ шартламаған ерҙәргә лә, ҡала-ауылдарға ла уның ғәрәсәте ҡайғы-хәсрәт килтереүен билдәләй. Шуға ла Н.Нәжми был турала яҙыуҙы, киләсәк быуындарға еткереүҙе үҙенең бурысы, тип таба:
Беҙ яҙырға тейеш уны:

Мин яҙмаһам, һин яҙмаһаң.

(“Һин янмаһаң, мин янмаһам?”)

Кем яҙыр һуң? Кем яныр һуң?

Был һүҙҙәренә ул аҙаҡҡаса тоғро ҡала. Уның төрлө йылдарҙа яҙылған  күләмле поэтик әҫәрҙәре һуғыш хәтирәләренән туҡылған.

Н.Нәжми-бөйөк шағир, халыҡсан шағир. Ул халҡына, Ватанына арнап, мөхәббәт тураһында түгел, ә мөхәббәт шиғырҙары яҙған.  Йөрәккә үтемле, ихлас булғаны өсөн дә уның ижадын халыҡ ярата.  Үҙе матур йырлаған Назар Нәжмиҙең шиғырҙа​ры ла йырлап тора (Ғаиләлә бөтәһе лә йыр-моңға әүәҫ булған; гармунда, скрипкала уйнаған. ). Шуға ла композиторҙар шиғырҙарына йырҙар яҙа: “Өфө йүкәләре”, “Һин ғүмер ағыштарым”, “Мине юлдар, юлдар саҡыра”, “Ағиҙелдә аҡ томан”, ... Башҡортостандың иң күренекле композиторҙары: Заһир Исмәғилев, Рим Хәсәнов, Хөсәйен Әхмәтовтар менән бергә ижад итеүе, йырҙарын балаларҙан алып өлкәндәргә ҡәҙәр башҡарыуы ла бик күп нимәләр тураһында һөйләйҙер.  
Мәҡәләмде Башҡортостандың халыҡ шағиры Ҡәҙим Аралбайҙың  Назар Нәжмиҙең яҡты иҫтәлегенә яҙылған “Сал быуатың” шиғыр юлдары менән тамамлайым:
Миңештеләр мине тартып тора –
Ул төбәктә һүнмәҫ ялҡын бар,
Яҡты донъяларға һине биргән,
Һәйкәлдәргә лайыҡ халҡың бар.

Һыуһындарым ҡана унда ҡайтһам,
Шишмәләргә бай ер – Миңештең.
Тынмаҫ шишмә ише шиғриәтең
Һәр өйҙә лә көйлө, килешле.
